
శా. కాంచెన్ గాంచనగర్భసంభవుఁ డుదగ్రగ్రావకోటిస్ఖల

చ్చంచన్నిర్ఝరవేణికానివహసంజాతాబ్ధిసాంగత్యమున్

బంచాస్యస్ఫుటకంఠనాదహతశుంభత్కుంభిదర్పాంధ్యమున్

ప్రాంచద్ధాటకభూమిభృచ్ఛిఖగర్వావంధ్యమున్వింధ్యమున్. 87



క. రేవాతరంగశీకర

సేవాహేవాకపాకశిశిరసముత్ప్ర

స్తావపరికంప్యమానజ

టావలి యగు చతఁడు వింధ్య మల్లనఁ జేరెన్. 88



క. తాపసకులాగ్రగణ్య

శ్రీపాదాంభోజయుగళచిహ్నశ్రేణీ

నైపథ్యపరమపుణ్యశి

లాపట్టం బగుచు నయ్యిలాధర మలరెన్. 89



సీ. త్రసరేణుపరిమాణధాతుధూళీపాళి

యలికంబులకు వింతచెలువ మొసఁగ

ఘన మైనరారాపుచనుదోయిరాయిడి

నిఱుపేదనడిమికి వెఱపు చూపఁ

పొలుపాఱుమెఱుఁగుఁదీఁగెల బోలుకన్నులు

వడ దాఁకి యొక్కింత వాడఁ బాఱ

సిందూరతిలకంబు చెమటచిత్తడిఁ దాఁకి

యలికభాగంబునం దనలుకొనఁగఁ

తే. గనకమేఖల జఘనచక్రమునఁ జాఱ

నీవిబంధంబు నాలోన నెమ్మి వదల

మహతి ధరియించి యొకతనుమధ్య దన్ను

ననుచరించుచు గాంధర్వ మభ్యసింప. 90

